
KEIKHLASAN BEKERJA
Pekerjaan merupakan sumber rezeki utama bagi 
individu samada bekerja sendiri atau bekerja dengan 
sesebuah organisasi. Namun kita perlu memastikan 
sesuatu pekerjaan itu halal dan tidak bercanggah dengan 
syariah. Menurut sumber dari Jabatan Perangkaan 
Malaysia (Disember 2024), sebanyak 70.6% kadar 
penyertaan tenaga buruh, 68.3% nisbah pekerja kepada 
penduduk dan 3.1% pengangguran. Ini menunjukkan 
70.6% penduduk di Malaysia mempunyai pekerjaan 
dalam pelbagai sektor atau bidang. Namun begitu masih 
ada segelintir penduduk yang masih berusaha untuk 
mendapatkan pekerjaan.

Apabila melangkah masuk ke alam pekerjaan, pekerja 
akan terikat dengan pelbagai peraturan, polisi dan 
proses kerja yang telah ditetapkan. Selain dari itu, 
penetapan key performance index (KPI) juga tidak 
terkecuali bagi mengukur prestasi setiap pekerja. Dalam 
aspek prestasi kerja, kesungguhan, kejujuran dan 
keikhlasan adalah penting untuk mencapai KPI dunia 
dan KPI akhirat. Pekerja yang ikhlas bekerja kerana 
Allah SWT akan menerima tangungjawab dengan penuh 
keredaan dan akan komited bagi menyelesaikan setiap 
kerja yang ditugaskan. Sifat ini bersesuaian dengan 
sabda Rasulullah SAW yang bermaksud: "Sesungguhnya 
Allah SWT kasih apabila seseorang daripada kamu 
melakukan sesuatu amalan hendaklah dibuat secara 
tekun." (Sunnah.com, Hadith No. 180). Kerja yang 
dilakukan dengan kesungguhan akan menghasilkan 
kualiti kerja yang baik dan mencapai piawaian/KPl 
sebagaimana yang ditetapkan oleh pihak majikan.

Walaubagaimanapun terdapat segelintir pekerja bekerja 
hanya untuk mendapatkan gaji/upah semata-mata. 
Kerja yang diberikan dibuat secara ala kadar dan 
sekiranya mereka ini bekerja dalam kumpulan, mereka 
hanya mengharapkan ahli kumpulan untuk menyiapkan 
tugasan bagi pihak mereka dan ini akan menimbulkan 
ketidakpuasan hati dikalangan pekerja.

Dalam situasi begini, sifat amanah 
dan bertanggungjawab haruslah 
diterapkan dalam diri setiap pekerja 
bagi memastikan setiap pekerjaan 
yang dibuat mencapai matlamat dan 
tujuan serta menepati prinsip ajaran 
Islam sebenar. Sifat amanah dan 
bertanggungjawab merupakan salah 
satu daripada etika kerja dan ianya 
ada dinyatakan dalam sabda 
Rasulullah SAW yang membawa 
maksud: “Wajib atas kalian harus 
berlaku jujur, kerana kejujuran itu 
akan membimbing kepada kebaikan. 
Dan kebaikan itu akan membimbing 
ke syurga. Seseorang yang sentiasa 
berlaku jujur dan memelihara 
kejujuran, maka ia akan dicatat 
sebagai orang yang jujur di sisi Allah. 
Dan hindarilah dusta, kerana 
kedustaan itu akan mengiring 
kepada kejahatan dan kejahatan itu 
akan menjerumuskan ke neraka. 
Seseorang yang senantiasa berdusta 
dan memelihara kedustaan, maka ia 
akan dicatat sebagai pendusta di sisi 
Allah.” (Sunnah.com, Hadith No. 
2607c)

Sebagai Muslim, kita bukan sahaja perlu memenuhi KPI kerja, tetapi perlu seimbang dengan 
KPI akhirat. Setiap tugasan yang telah diamanahkan kepada kita perlu disertakan dengan 
niat yang ikhlas agar sesuatu yang kita buat da pat dijadikan sebagai ibadah yang 
menjanjikan ganjaran pahala yang besar oleh Allah SWT. Jika kita ikhlas melakukan sesuatu 
perkara, insyaAllah perkara atau tugasan yang sukar akan dipermudahkan oleh Allah SWT. 
Sebagai contoh, Allah akan memberi ilham kepada kita untuk mendapatkan idea, dikelilingi 
rakan-rakan yang membantu, ketua yang memberi sokongan, bijak menguruskan masa, 
sabar, berlemah lembut ketika berurusan, berbudi bahasa, tidak terburu-buru membuat 
keputusan dan tidak mudah berputus asa.

Kesimpulannya ialah alam pekerjaan merupakan medan pahala untuk meraih keredhaan 
Allah SWT. Pekerjaan adalah amanah yang perlu dilaksanakan dengan penuh 
tanggungjawab kerana setiap perbuatan akan dinilai dan dibalas oleh Allah SWT. Rezeki 
yang diberkati datang daripada sumber yang halal dan usaha yang ikhlas. Jadikan bekerja 
bukan sekadar mencari nafkah, tetapi juga sebagai satu ibadah yang mendekatkan diri 
kepada-Nya.

